
Landkreis Spree-Neiße/Wokrejs Sprjewja-Nysa 
 

Směrnica Landkreis Spree-Neiße/Wokrejsa Sprjewja-Nysa  
wó pśizwólenju stipendija za studěrujucych na wuceński amt  

w pśedmjaśe serbšćina 
 
§ 1 Zaměr 
Landkreis Spree-Neiße/Wokrejs Sprjewja-Nysa pśizwólijo pó póstajenjach teje směrnice 
zachopinajucy z lěśojskim semestrom 2022 kužde lěto jadnej studěrujucej abo jadnomu 
studěrujucemu na wuceński amt w pśedmjaśe serbšćina stipendium z cilom, spěchowaś serbsku 
kulturu a rěc a z tym zawěsćiś wažne, w koncepciji wuwijanja wokrejsa a w koncepciji turizma 
eksplicitnje wupokazane, pśiznamje jadnoraznosći wokrejsa.  
 
§ 2 Wuměnjenja 

(1) Stipendij mógu na póžedanje dostaś studěrujuce, kótarež studěruju w zakładnem studiumje 
na wuceński amt pśedmjat serbšćina. 
 

(2) Stipendiaty su zawězane, absolwěrowaś pśepytowanja zasadnje w póstajonem casu 
studiuma. Dowólowe semestry njegódnośe se ako fachowe semestry a togodla njepśilicyju se 
k pšawemu casoju studiuma. 

 
(3) Pśizwólenje jo wězane na zawězanje, absolwěrowaś pśigótowańsku słužbu na jadnej šuli 

wokrejsa abo na jadnej šuli ze serbskim rěcnym póbitowanim, na kótarejž wuknjo radny  
późěl wuknicow a wuknikow z wokrejsa, a pó zakóńcenju studiuma a pśigótowańskeje słužby 
w běgu šesć mjasecow zachopiś słužbu na jadnej pomjenjonej šuli, kótaruž naraźijo Statny 
šulski amt Chóśebuz w dorozměśu z wokrejsom. Ako radna licba płaśi w zasaźe późěl stwjerś 
wšych wuknicow a wuknikow.  

 
(4) Wuwucowanje we wokrejsu abo na jadnej šuli ze serbskim rěcnym póbitowanim, na kótarejž 

wuknjo radny późěl wuknicow a wuknikow z wokrejsa, ma se wugbaś nanejmjenjej pěś lět 
dłujko w pśedmjaśe serbšćina abo w bilingualnej wucbje w dolnoserbskej wuwucowańskej 
rěcy. Pśi wužywanju starjejšyńskego casa  pódlejšyjo se  ten cas  wótpowědujucy. Ako radny 
płaśi ako we wótstawku 3 zasadnje późěl stwjerśi wuknicow a wuknicow.  
 

(5) Pšawo póžedaŕki abo póžedarja na pśizwólenje stipendija njewobstoj, skerjej wokrejs 
rozsuźijo na zakłaźe winowatostnego rozwažowanja w ramiku k dispoziciji stojecych 
etatowych srědkow. 

 
(6) Spěchowanje wušej togo njepśiźo do pšašanja, gaž studěrujuca abo studěrujucy dostawa 

stipendij wót někakeje howacneje tukrajneje abo wukrajneje institucije. 
 
§ 3 Forma, cas a wusokosć   

(1) Stipendij pśizwólijo se z wuměnjenim wustawjenjow § 5 ako pśipłaśonk  bźez wótpłaśenja. 
Spěchowanje zachopijo se pśecej w lěśojskem semestrje (1. apryl). 
 

(2) Stipendij se kuždy raz pśizwólijo na maksimalnje 60 mjasecow a wugótujo 500,00 euro na 
mjasec.  
 

(3) Pśetergnjo-lic se studium dla wužywanja starjejšyńskego casa za kubłanje źiśi až do 
dokóńcenja 1. žywjeńskego lěta, se stipendij pśiznajo za maksimalnje 12 mjasecow dlej a z 
tym se spěchowański cas pódlejšyjo na maksimalnje 72 mjasecow. 
 
 



§ 4 Winowatosć sobustatkowanja a  dopokazanja 
Stipendiaty su winowate, wokrejsoju slědujuce dopokazaś: 

1. Wob cas studiuma dej se  w kuždem semestrje w běgu styrich tyźenjow wót zachopjeńka 
semestra z pśedpołoženim aktualnego wobtwarźenja imatrikulacije dopokazaś, až se studium 
pórědnje absolwěrujo. 

2. Pó wótzamknjenju studiuma a pó dokóńcenju pśigótowańskeje słužby dej se jeju wuspěšne 
dokóńcenje w běgu styrich tyźenjow pó dochaźe pśespytowańskich wuslědkow dopokazaś z 
pśedpołoženim wopóznanjoneje kopije skóńcnego wopisma.  

3. Zachopjeńk wuwucowanja ma se dopokazaś z pśedpołoženim źěłowego dogrona abo 
wumjenjeńskego wopisma na zastojnika na probu w běgu styrich tyźenjow pó zachopjenju 
źěła. Za cas zawězanja pó § 2 wótstawk 4 ma se kužde lěto k 15. januaroju dopokazaś, až se 
wótpowědujuca wucba wugbajo. 

4. Dalej maju se wšykne změny (na pś. pśetergnjenje, pódlejšenje, wótłamanje  studiuma), 
kótarež by mógali se wustatkowaś na płaśenje stipendija, w běgu dwěju tyźenjowu pisnje 
sobu źěliś we fachowem wobceŕku Šula, kultura a sport, Landkreis Spree-Neiße/Wokrejs 
Sprjewja-Nysa.  
 

§ 5 Slědkpłaśenje 
(1) Wokrejs ma pšawo pśi eksmatrikulaciji bźez wótzamknjenja pominaś stipendij slědk. To 

samske płaśi, gaž pó wótzamknjenju wukubłanja njejo se wuwucowanje w běgu šesć 
mjasecow zachopiło. Płaśenje ma se teke slědk płaśiś, gaž winowatosći pó § 2 wótstawk 2 do 
wótstawka 4 se njedopołniju. Joli až se pó § 2 wótstawk 3 a 4 winowatosći jano późělnje 
dopołniju, ma se stipendij za kuždy zachopjony mjasec njedopołnjenja tych winowatosćow 
we wusokosći 1/(licba spěchowanych mjasecow) slědk płaśiś. Winowatosć slědkpłaśenja 
wobstoj tejerownosći, gaž dostawaŕka abo dostawaŕ njewugbajo słušnosći dopokazanja pó § 
4 směrnice w běgu šesć mjasecow njeźiwajucy na dwójorazowe pominanje, lěcrownož 
pórucenje za źěło pśedlažy. 
 

(2) Pominanja slědkpłaśenja mógu se wóstajiś, gaž by slědkpłaśenje za dostawaŕku abo 
dostawarja wóznamjeniło wósebne póśěženje.  

 
(3) Dalokož wobstoj winowatosć slědkpłaśenja, dej se płaśenje, ako ma se wótpłaśiś, wót 

wokognuśa danego wupłaśenja z pěś procent-punktami wušej basisoweje dańskeje sajźby, 
lětnje zadaniś.  

 
§ 6  Wopśestaśe wupłaśowanja  

(1) Z wupłaśowanim dej se tak dłujko wopśestaś, daniž dostawaŕka abo dostawaŕ winowatosć 
dopokaza pó § 4 teje směrnice njedopołnijo. To njewobliwujo pšawo pominanja 
slědkpłaśenja dotychměst wupłaśonych płaśenjow pó § 5 teje směrnice.  
 

(2) Z płaśenim za cas pśetergnjenja studiuma se wopśestawa. To § 3 wótstawk 3 njepótrjefijo.   
 
§ 7 Póžedanje 

(1) Stipendij dej se njeformelnje pisnje zapódaś pla wobceŕka Šula, kultura a sport, Landkreis 
Spree-Neiße/Wokrejs Sprjewja-Nysa až do 15. septembra kuždego lěta za pśiduce lěto. 
W kalendariskem lěśe 2021 se cas stajanja póžedanja jano ten raz až do 31.12.2021 
pódlejšyjo. 
 

(2) Póžedanju maju se slědujuce pódłožki pśipołožyś: 
- wugroniwe póžedańske pismo z pódaśim doněntejšnego angažementa w zjawnem 

serbskem žywjenju 
- žywjenjoběg 
- wopóznanjona kopija wopisma powšykneje wusokošulskeje zdrjałosći 



- joli jo trjeba, dopokaze wó dotychměst dojśpitych wugbaśach pśi studiumje  
- (njeformelne, pisne) wuzjawjenje zawězka k § 2 wótstawk 4  

 
§ 8 Rozsuźenje wó póžedanjach 

(1) Wó pśizwólenju stipendija rozsuźijo fachowy gremium, kótaryž wobstoj z 
- krajneje raźcowki/krajnego raźca 
- wjednice/wjednika decernata III ako teke 
- zagroniteje/zagronitego za serbske nastupnosći  
- zastupnice/zastupnika wuběrka za serbske nastupnosći ako teke 
- zastupnice/zastupnika  wuběrka za kubłanje, kulturu a sport, 
kótaryž se pówołajo na naraźenje zastojnstwa pśez wokrejsny sejm. 

 
(2) Rozsud wó pśizwólenju stipendija lažy we  winowatostnem rozwažowanju togo fachowego 

gremiuma a slědujo na zakłaźe wuzwólowańskego rozgrona. 
 

(3) Kriterije w ramiku wuzwólowańskego rozgrona su pśedewšym pśerězna cenzura wopisma 
powšykneje wusokošulskeje zdrjałosći, doněntejšny angažement w zjawnem serbskem 
žywjenju a joli trjeba, doněntejšne wugbaśa. 
 

§ 9 Płaśiwosć   
Toś ta směrnica jo wót dnja zjawnego znatecynjenja płaśiwa.  
 
 
Forst (Lausitz)/Baršć (Łužyca), 28.06.2021 
 
 
Altekrüger 
krajny raźc 
 
 
 
 
 
 
 
 
 


